
Simigaq Heilmann 

 

Nannunik piniarneq illersuinerlu pillugit Namminersorlutik Oqartussat nalunaarutaat 

allanngorteqqullugu Naalakkersuisut peqquneqarnissaannik Inatsisartut aalajangiiffigisassaattut 

siunnersuut.  Taamaalilluni nannunik inuit najugaqarfiinut pisunik pisarinnittoqarsinnaanngorlugu, 

pisaqarnissaq sioqqullugu immikkut akuersissummik peqqaanngikkaluarluni. 

(Inatsisartunut ilaasortaq Jens Napãtôk´ Partii Naleraq) 

(siullermeerneqarnera) 

Inatsisartuni ilaasortaq Jens Napaattooq partii Naleraq, nannunik piniarneq illersuinerlu pillugit 

nalunaarutip allanngortinnissaanut siunnersuutaanut ima ittumik oqaaseqassuugut: 

Siullertut oqaatigissavarput uaguttaaq isumaqaratta inuk nanorsuarmik naammattoorsiguni 

imminerminullu uloriarnartorsiortitsippat toqussinnaasariaqaraa.  

Qujanartumik ulloq manna tikillugu imminut illersorniarluni nannuttariaqarsimanerit inuup inuuneranik 

naleqartarsimanngillat – taassumunngalu takussutissaalluarpoq innuttaasut oqartussallu akunnerminni 

pitsaasumik suleqatigiilluarnerat. Aqutsineq suleqatigiinnerlu taamaattoq nersualaarumavara. 

Ilumoorpoq, ukiuni kingullerni tusarsaaleraluttuinnarmat nannut inoqarfinnukartarneri. Ukiualunnguit 

qaangiupput Qeqertarsuarmi illoqarfiup qeqqani nanorsuarmik naammattoorsisoqarmat, taamani 

innuttaasuusugut tamatta tupassutigeqaarput, innuttaasullu pisinnaasut tamarmik nunaqqatigiit 

illersorneqarnissatsinnik sulisimanerat assut qujassutissaqarfigaara. Aammattaaq 

eqqaanngitsoorusunngilara Ittoqqortoormiini innuttaasoq nammineq kajumissutsiminik taartalernerani 

nunaqqatini illersorniarlugit ullaat tamaasa illoqarfimmi iluani nakkutilliisartoq1, akisussaaqataaneq 

taamaattoq isumaqarpunga tamatsinnut ilinniarfiullusiarsinnaasoq.  

Nannunik piniarneq illersuinerlu pillugit namminersorlutik oqartussat nalunaarutaata iluani qulequtaqarpoq 

ersarilluinnartumik imminut illersorniarluni nannussinnaanermut tunngassuteqartumik. Qulequttallu 

ataa’tungaani §18, imm. 2 ersarilluinnartumik allassimavoq ”Allatut ajornartumik imminulluunniit 

illersorniarluni toqutsisoqartillugu utaqqeqqaarani inummit nannuttumit Aalisarnermut, Piniarnermut 

nunalerinermullu Naalakkersuisoqarfimmut nalunaaruteqartoqartassasoq”. Pisaqareeruma 

erngerluinnarlunga Aalisarnermut, Piniarnermut Nunalerinermullu Naalakkersuisoqarfimmut 

nalunaaruteqartussaavunga. Imaanngilaq navianartorsiorsimaguma aallaannginnerani nalunaariarlunga 

aattaat nannussinnaasunga.  

                                                           
1 https://knr.gl/kl/nutaarsiassat/nammineq-piumassutsiminik-ittoqqortoormiini-nannunik-alapernaarsuisartoq-nannut  

https://knr.gl/kl/nutaarsiassat/nammineq-piumassutsiminik-ittoqqortoormiini-nannunik-alapernaarsuisartoq-nannut

Tamanna tunngavigalugu pissutissaqarsorinngilarput nalunaarutip imaluunniit malittarisassat allat 

allanngortinnissaat. Tunngavilersuutitta saniatigut Naalakkersuisut akissuteqarnerminni taakkartugaat, 

isumaqatigalugit nalunaarutigissavara. 

Taamatut oqaaseqarluta siunnersuutip itigartinneqarnissaa innersuussutigaarput. 

 

 


